Нұржан Сейілбеков
Арктикадан оралды 

Шілде айының 8-і мен 31-і аралығында М.Қозыбаев атындағы Солтүстік Қазақстан мемлекеттік университетінің белсенді студенттері – “Серпін – 2050” бағдарламасымен оқитын Қасымхан Сапа мен Дүйсебек Сапарбай екі аптаға Арктикадағы Велькинский аралына экспедицияға барып, ол жерді қоқыстан тазартуға атсалысты.

География мамандығы бойынша білім алып жүрген Қасымхан мен Дүйсебек 2 аптаның ішінде 170 шаршы метр аумақта жүз килограмнан астам қоқыс жинап, қоршаған ортаны тазартуға өз үлестерін қосқан.

– Алғашқы үш күннің ішінде Орал тауларында 50 шақырым жерді жүріп өттік. Кеңес одағы кезінде пайдаланылмай қалған көптеген тракторлардың бөліктері мен темір-терсектерді жинауға кірістік, – деді Қасымхан.

Ресей Федерациясының Салехард қаласындағы “Жасыл Арктика” экологиялық ұйымымен жергілікті университеттің әріптестік қарым-қатынас орнатқанына биыл екінші жыл. Әріптестік аясында ұйымдастырылған аталмыш экспедицияға қатысушыларды іріктеу үшін университет арнайы байқау жариялаған екен. Оған қатысуға 30-дан астам студент тілек білдірген.

– Осы жылдың 28 наурызында университетімізге сыртқы экономикалық байланыстар департаментінің директоры бастаған Ямал-Ненец автономиялық округінің өкілдері келген болатын. Кездесу аясында олар бізге осы экспедиция жайлы толық ақпарат беріп, еріктілерді Арктикаға шақырды. Біз көп ойланбастан келістік. Алдағы уақытта да біз олармен тығыз қарым-қатыныста боламыз деген ойдамын, – деді М.Қозыбаев атындағы СҚМУ-дің жаратылыстану және ауыл шаруашылығы ғылымдары факультетінің деканы Сергей Пашков.

